
    Әбубәкір Кедергі


    ӨЛЕҢДЕР ЖИНАҒЫ


    


    


    Байлар хақында айтқан өлеңі


    


    ...Қайыры жоқ байлардан,


    Ел қонбаған шөл артық.


    Жапанды суы суалып,


    Бақа сорған көл артық.


    Жебеп, желеп жүретін,


    Жұма сайын келетін


    Иманы бар өлі артық.


    Аман болса от бітер ,


    Ел жайлаған жер артық .


    Жолың түссе жоқтарсын


    Көлеңкелі жер артық.


    Мұндай байдын жиһанда


    Барлығыннан жоғы артық.


    Малын берсе өсімге


    Шарғыдан артық кесімге.


    Шафағаты болмаса,


    Жетім менен жесірге.


    Оны ешбір бай деме,


    Таудан үлкен кесір де.


    Қонақ келсе кет десе,


    Жалған сөзін ептесе,


    Бай мен биді құрметтеп,


    Пақырға көңлі жетпесе.


    Сол секілді байларды


    Күнәлі болмайсын ит десе.


    Сахилық деген теректі,


    Ол теректің бұтағы


    Ұжмақта болса керекті.


    Бұтағынан тұтқан құл


    Ұжмаққа бармақ себепті.


    Сахилық деген тәуірді,


    Қолдан келмек ауырды.


    Бахилдық деген тар орын


    Бенделерде жіберді


    Тар лахатқа кіргенде


    Раушан қылмас қабырды.

  


  
    Заманның опасыз халіне Әбубәкір молданың айтқан өлеңі


    


    ...Жалған сөз азаматқа болды оңай,


    Замана болды, халқым, әлде қалай?


    Сөйлемей тілің тістеп отырмасаң,


    Аузыңнан жалғыз кәләм шыққан сөзің


    Кезеді бір сағатта тоқсан тоғай.


    Құдайым өзі сақтап оңғармаса,


    Болып тұр бұл заманда судай ылай.


    Кеуледі халықты өтірік өсекпенен,


    Кісі жоқ күнә қылған есеппенен.


    Бенденің тілі жұмсақ, көңілі қатты,


    Біреуді алдап, сулап жесек деген.


    Ту алып, тұлпар мінген ерлерімді,


    Тосып жүр осы күнде есекпенен.


    Артылған заман болды аттан есек,


    Залымның ғибадаты ұрлық-өсек.


    Құлдардың азат тимес күні туды,


    Аюдай ақырады құлсын десек.


    Патшадан құлдар үшін тәртіп болса,


    Жиналып атар едік сарсаң кесек.


    Жаманның мыңы тұрмайды қара пұлға,


    Жақсының бірі болады халыққа тұлға.


    Шығайда бір жақсы адам іске аспаса,


    Билігі мырзалардың қалды құлға.


    Мысқалы мың теңгелік асыл заттар,


    Барады арзан болып жылдан жылға.


    Жақсыны жау да болса дұшпан тұтпа,


    Жаманның басында тұр заман ақыр.


    Мың қарға залал қылмас бір сұңқарға,


    Он жабы сатсам жетпейді бір тұлпарға.


    Жаманға жазатайым ісің түссе,


    Жарамас ашылғаныңды бір қымтарға.


    Шыға алмас, қиқы шықса, қыр басына,


    Қоя бер от басында жүз жыртарға.


    Бас қоссаң асылсызға көңіл таппас,


    От-суға жабы шіркін тоймай шаппас.


    Білдірер екінші күн жаман мінез,


    Жалғыз күн араласып болсаң оттас.


    Қасында жалғыз күндей оттас болсаң,


    Дұшпанға шықпай түгел сырың қалмас...


    ...Ел болсаң елге керек білімді хакім,


    Табады білім жетсе пұлыңды хакім.


    Мал бақан шаңды аяқ нәсілсізден,


    Қоясын ішіңдегі құлыңды хакім.


    Үлгілі қасиеті болмаған соң,


    Табылсын қай жерінен тынымды ақыл.


    Хакімдер жаңа өспірім жастан болды,


    Басына ұрылардың бостан болды.


    Қой бағып, торсық емген топырыштар,


    Бұ күнде қол жеткісіз аспан болды.


    Билікке қатын барып таласады,


    Себебі би болудың тастан болды.


    Бұрынғы өткен билер сондай еді,


    Қақ жарған қара қылды қандай еді.


    Қызығып дүниеге жол айтпаған,


    Ақылы жанып тұрған шамдай еді.


    Демеген біреу алыс, біреу жақын,


    Өкшесі аумайтұғын тамдай еді.


    Ақылды билер өткен алмайтұғын,


    Халқын ерлер өткен қорғайтұғын.


    Болса да өзі надан, көңілі ақ,


    Пайдадан осы жері қалмайтұғын.


    Бұ күнде ондай билер көрінбейді,


    Ақылын құдай үшін жолдайтұғын.


    Ақылын жолдамайды құдай үшін,


    Біреудің бұрылады шырайы үшін.


    Әділдік екі жиһанда бірдей жақсы,


    Ұжмақтың көрер, — деген, — райысын.


    Дүниеде хакім болып, ғаділ болса,


    Кешірер деген сөз бар күнәйісін.


    Ғаділдік сипаты еді бір алланың,


    Билерім ғаділ болып тұра алмадың.


    Он тиін жан қалтаңа пара кірсе,


    Фақырға һеш шафағат қыла алмадың.


    Нашарды ақта болса дұшпан тұтар,


    Шырайын фақырлардың шығармадың.


    ...Айтады білген сөзін Әбубәкір,


    Барасың кішірейіп қазақ пақыр.


    Жаман қалып, жақсының еті қызар,


    Алаштап қырға шық та, ұран шақыр.


    Қор болды бұл заманда алты нәрсе,


    Нанарсың айтқаныма көзің көрсе.


    Әуелі қор болғанның бірі билік,


    Тұрады қатындарда ақша берсе.


    Айтатұғын жалғыз ауыз ақылы жоқ,


    Жүгініп екі кісі қатар келсе.


    Қор болған екіншіде сопы жолы,


    Бұл жолды ұстаушы еді ердің зоры.


    Әліптің атын білмес надан сопы,


    Қорқамын бола ма деп дінің соры?


    Сопалық Қап тауынан биік еді,


    Теп-тегіс жетіп кетті жұртың қолы.


    Қор болған үшіншіде шекер мен шай,


    Хан, төре ішуші еді мырза мен бай.


    Бұ күнде қатын-калаш, пақыр-малай,


    Мырзамен қатар ішті дәулеті сай.


    Басына асылдардың кемдік жетіп


    Арзандап кетті білем бәрінен шай.


    Қор болған төртіншеден кебіс-мәсі,


    Киуші ед молда, қарттар толған жасы.


    Бұ күнде ишан менен молда аяқ,


    Ұрылар киіп кетті халыққа ғасы.


    Қоймады онан алып қатын киді,


    Құрыды соныменен кеміп бәсі.


    Қор болған бесіншіде сұлтан, төре,


    Көрген жан тұрушы еді аяқ өре.


    Бір адам сұлтанмын деп елге келсе,


    Ат беріп барушы еді жүзін көре.


    Бұ, күнде әр қазақтың қолында жүр,


    Жібектің жыртығындай тозған көне...


    Қор болған алтыншыда рас ақыл,


    Халық жүр рас сөзден болып қапыл.


    Білмейді сөз фаһамин бағзы надан,


    Дұрыс сөз бенде түгіл, халыққа мақұл.


    Халалдық хақ жолдасы деген дейін,


    Бенделер жалған айтқан болар пақыр.


    Бұл күнде шоң асылдың базары жоқ,


    Жүйректен мәстек озды қамытқа тоқ.


    Қартайды батырларым ашу жайлап,


    Дұшпанға қылыш сілтеп кезеген оқ.


    Аузыңмен құс тістеген биде болсаң


    Басыңнан бақыт тайса тарқайды топ.


    Жігіттің аты шықпайды, бақ қонбаса,


    Кім қонар сай-салаға от болмаса.


    Басады ерді қайғы топырақтай,


    Мал, перзент, денсаулығы шат болмаса.


    Осылар тегіс болса орын табар,


    Ере бер қасиеті жоқ болмаса.


    Би болмас білені елге жарамаса,


    Фақірді, міскінменен жараласа.


    Халалдің, харамменен шегін ашып,


    Несі би, ғаділ тұрып қарамаса.


    Ер жетпес мұратына талпынғанмен,


    Әзелде бір тәңірісі қаламаса.


    Би болмас белін жалпақ буғанменен,


    Ағармас асылы арам жуғанменен.


    Байқасаң ажар басқа, ақыл басқа,


    Пайда жоқ құр әдемі туғанменен.


    Дос болмас сыртта жүріп мақтамаса,


    Бір-бірін жамандықтан сақтамаса.


    Бүгін тату болса да ертең араз,


    Достығы бүгінгінің тап-тамаша.


    Бір-бірін қорықса сыйлайды бүгінгі адам,


    Түсінер бұ сөзіме білімді адам.


    Тілеуінің біреуі от, біреуі су,


    Сөйледің екі түрлі тіліңді адам.


    Тілі екеудің діні екеу деген сөз бар,


    Аңдамай бұзып алма дініңді адам.


    Дау менен ер талабы сауда болды,


    Түйеміз қатар-қатар арба болды.


    Тар шалбар, қынамалы бешпет киіп,


    Алхамды шала білген молда болды.


    Шаруа тамылжыған қазақ еді,


    Мынау іс байқап тұрсам сорға болды.


    Тар шалбар, бешпет шықты қынамалы,


    Жігітке шапан киген ұнамады.


    Сары жез самауыры тағы шықты,


    Машина шүмегі бар бұрамалы.


    Төсектен ерте тұрып бас ауырса,


    Бөтен ем шайдан басқа сұрамады.


    Сол болды ауруының жаққан емі,


    Халықтың бәрекелді тапқан емі.


    Бір сиыр, бір мәстегі бар да болса,


    Асылы есінде жоқ малдың кемі.


    Кәсіп жоқ, харекет жоқ осы күнде,


    Тозуға жақындада жұрттың көбі.


    Қазақ жоқ бұ хайлаға алдырмаған,


    Пары өгіз, майсыз арба салдырмаған.


    Балшық үй бастың қамын салып, салып,


    Қатынды бала менен тоңдырмаған.


    Патшаға қызмет қылдық жолға кіріп,


    Бұ қазақ жуасыды қолға кіріп.


    Бұрынғы надандықты жерге тастап,


    Түзелді осы күнде ғылым біліп.


    Ойласам бұ дүниенің түбі жалған,


    Болған соң не шара бар хақтан фәрман.


    Әбубәкір тәжірибе үшін сөз шығарды,


    Қай күнде жүйрік едім сөйлей қалған.


    Замана жылдан жылға түрлі болды,


    Күн болды қарағай басын шортан шалған.


    Бақа би қалған көлге деген болып,


    Біздерге әркімдерден көзін салған.


    Көп сөзден азғана фәһәм деген дейін,


    Кеңесім осылайша тәмәм болған.

  


  
    Сұлу қыз, көрмесек те аманбысын


    


    Сұлу қыз, көрмесек те аманбысын,


    Қонақты қондырмайтын сараңбысын?


    Ер болмасаң, ердің жайын білер едің,


    Шет жеоге жолаушылап барармысын?


    Үйіңде әкең тұрып, өзің шықтың,


    Берекет бұ мінезден табармысын?


    Көрінер жүзің жылы бір көргендей


    Танысып күні-түні бір жүргендей.


    Байқаймын осы күнде еш ойың жоқ,


    Құдайды бір, құранды шын білгендей.


    Болған соң атың әйел шара бар ма.


    Ер болсан қондырар ең тірілгендей.


    Келдің бе осынша елге сыйлағаннан?


    Аршын төс, алма мойын асылға қыз,


    Айтамын жамандыққа қимағаннан.


    Жоқ шығар құт құйдырған жұрттын бәрі,


    Қартайса, кетед екен қыздан әрі.


    Сұрасаң менің атым Әбубәкір,


    Қауындай жеңсік көрген жұрттың бәрі.


    Қыз болсаң сен де қонақ, мен де қонақ,


    Қонақты қонақ қумақ болмас жол-ақ.


    Үйінде өзі отырып, қыз шығарған,


    Байқаймын, әкең менен шешең дорак.


    Пиғылсыз, жазды күні қонба дейсін,


    Тұр ма еді, қарың жауып, күнің борап?


    Көргенмін талай жерде сендей қызды,


    Беп-бекер сөйлей берме алдымды орап.


    Бір қызсың жез оймақтай жымырылған,


    Пиғылың жас басыңнан қуырылған.


    Үйіне қызын қойып, өзі шықса,


    Тая ма әке-шешең тұғырынан?


    Жаярмын талай жерге дыбысынды,


    Жүйрікпін әрбір топта суырылған.


    Менің бұл айтқан сөзім жаман ба екен,


    Сен қыздың түндегі айтқан сыбырыңнан?

  


  
    Қазағым, қапыл болмаңыз


    


    Қазағым, қапыл болмаңыз,


    Өнерден босқа қалмаңыз!


    Жәрдем етіп ақ патша,


    Түрлі ғылым шығарды,


    Оқып, біліп жолдаңыз.


    Орысша ғылым білмесе,


    Еш пайдаға аспады -


    Мұсылманша молдаңыз.


    Алашқа пайдаң тимесе,


    Өз басыңды қорғаныз.


    Шекесіне тигенін


    Айтып-айтып сөйледі -


    Әбубәкір жорғаңыз...

  


  
    Әбубәкір молданың сырқау болып жатқанда айтқан өлеңі


    


    Әуелі туғаннан соң бірге жеттім,


    Еңбектеп екі жаста төрге жеттім.


    Үш пенен төрт жасымда тілім шығып,


    Шүлдірлеп ата-ананы ермек еттім.


    Келген соң бес жасыма ойын білдім,


    Ойыннан қалғанымды уайым білдім.


    Алтыда балалармен асық атып,


    Ойының неше түрлі жайын білдім.


    Жеткен соң жеті жасқа хайла білдім,


    Сегізде залал менен пайда білдім.


    Айтса да бөтен қазақ жас бала деп,


    Төлегей өзімді өзім дария білдім.


    Тоғызға толғаннан соң молда көрдім,


    Атаның күшіменен зорға көрдім.


    Үйреніп әліп— әбжат, әдеп-әркен


    Айналып келесі жыл онға келдім.


    Оқуға он жасымда талап қылдым,


    Ықыласпен оқыған соң сабақ білдім.


    Сол жылы әптиек пен құран шығып,


    Ойынды қош айтысып талақ қылдым.


    Он бір мен он екіде түркі білдім,


    Ғылымдық зирек жанның мүлкі білдім.


    Шығарған мүсәннәфтар назым қылып,


    Түркіні тәмәм тілдің көркі білдім.


    Он үште араб көрдім, түркі танып,


    Ойландым насихатты жадыма алып.


    Молдамыз әр мағынадан жол көрсетіп,


    Түсірді мұқтасарға алып барып.


    Он төртте мұқтасарды араладым,


    Әр баптан дәріс алып шамаладым.


    Қарамай алды-артыма оқи бермей,


    Қолыма қағаз алып қараладым.


    Қосылды мәжілісім молдаменен,


    Жақсыға жақын болдым алла деген.


    Молданың насихатын тындасам да


    Мәсәуәк ұстамадым шалмаменен.


    Шалма мен енді ұстармын мәсәуәгін,


    Уайымды ойламаған жас уағым.


    Бір қиял айтайын деп ойлаған соң,


    Халықтан қай сырымды жасырайын.


    Жел кірді көңіліме он бесімде,


    Айдады ерікке қоймай жел несібе.


    Ол күндеойлағанның бәрі қызық,


    Түседі адасқаным енді есіме.


    Түседі енді есіме адасқаным,


    Бойыма ғылым еді жарасқаным.


    Ұлына кіші жүздің таныс болдым,


    Алланың көрмесем де жер, аспанын.


    Он бестен оқымадым бермен қарап,


    Сөйледім тең құрбымның алдын орап.


    Айтпасам өз басымның халы-жайын,


    Тілменен не қылайын орып орақ.


    Алтынды жерге төктім уыстаған,


    Ерліктен ғылым артық ту ұстаған.


    Тап болдым он алтымда бір мінезге,


    Топ көрсе жеті мүшем құрастырған.


    Бір көрсем шыға алмадым той-тамадна,


    Сыртымнан құрбым жоқты мақтамаған.


    Мен болып Әмудария құяр едім,


    Көлденең қатты тілден сақтанамын.


    Он жеті, он сегіздің бәрі бірдей,


    Жаманның қайда қайда барса таңы атар.


    Белгілі халық үстінде жақсылармен,


    Бір жүріп тізгін түйіп қылдым сапар.


    Өткіздім жиырма бір, жиырма екі,


    Жайылды Кіші жүзге сөзім шеті.


    Тыңдаған азаматқа тілім дәрі,


    Секілді арнап атқан қудың өті.


    Жасадым жиырма үш, жиырма төрт,


    Болса да тілім ұзын, көңілім мәрт.


    Уәдеден бөтен жолға тайғаным жоқ,


    Ойласып адамдармен байласам серт.


    Жасадым жиырма бес, жиырма алты,


    Алашқа өнерлі ердің шығар даңқы.


    Іздесен ерлік те оңай, билік те оңай,


    Жігіттің қабырғалы болса халқы.


    Мен турмын жиырманың жетеуінде,


    Жаманның жүргенім жоқ жетегінде.


    Белгілі жақсыларға ой салысып,


    Жаманның басы жүрді етегімде.


    Көп еді маған құрмет қылған адам,


    Тең-құрбы ортаға алып құрмалаған.


    Дүние қанша сені мақтасам да,


    Түбінде баяны жоқ сырғанаған.


    Кім қалар өлшеулі өмір толған күні,


    Кім жолдас көрде жалғыз қалған күні.


    Білгіш деп қызыл тілім сонда айтармын,


    Сайрасаң Мәңкір, Нәңкір сұраған күні.


    Дүниеде нар көтермес жиған сөзің


    Тұрмайды бір мысқалға көмген күні.


    Тіледім жатып тұрып жасағаннан,


    Тілекке жаман сөзді қоса қалман.


    Ауырып осы күнде қуат кетіп,


    Мұң болды аттануға босағамнан.


    Аттауға босағамнан мұң болып тұр,


    Жігерім фәни дүние құм болып тұр.


    Келте емес, кезек емес, шешек емес,


    Ауруды бұ секілді кім көріп тұр.


    Мұң болды босағамнан аттануға,


    Жайым жоқ бұрынғыдай мақтануға.


    Алланың пәрменімен аққан дария


    Шара жоқ пәрмен болса тоқталуға.


    Күн батса, атылмайды сарғайып таң .


    Ойладым жатып, тұрып жаныма қам,


    Айнадай жарқыраған айқын көңіл.


    Осы күн басылып тұр басқан сон щаң.


    Тұруға ерінемін төсегімнен,


    Сақтадың талай керік шешегіңнен.


    Алладан зарлық қылып мен тілеймін ,


    Бүгін күнім тәуір қыл кешегімнен.


    Тілегім күннен күнге артылады,


    Қазынаң бермегенге тартылады.


    Жар болған тарыққанда пірлерді айтып,


    Күндіз-түн қызыл тілім шарқ ұрады.


    Күндіз-түн шарқ ұрады қызыл тілім,


    Болмай тұр саудағыдай ашық күнім.


    Бір құдай жігіттікте қайғы салма,


    Жасым бар жиырма жеті тауық жылым.


    Жасым бар жиырма жеті, жылым тауық,


    Сөйледім құрбы ішінде болып сауық.


    Райы ауырымның қайтпаған соң


    Дертімнен бұрынғыдан қылдым қауіп.


    Дертімнен бұрынғыдан қауып қылдым,


    Шығарып ой саласын жарық қылдым.


    Ойладым соның тілі тиді ме деп,


    Назарда Ахмет пен арық құлдың.


    Тап болдым Қарақамыс базарында,


    Өзіне таныс едім өз алдына.


    Көзі тік, түсі сұрғылт, тілі қатты,


    Жоқ екен игесіні ажарында.


    Жоқ екен ажарында игесіні,


    Кітапта солай деді сүр кісіні.


    Айтпасам күмән еткен адамымды,


    Сөз қылып не қылайын құр кісіні.


    Солардын тілі болды маған найза,


    Болмайды шешендіктен жанға пайда.


    Басымнан дерт тұманы атқарылып,


    Жүретін бұрынғыдай дәурен қайда...

  


  
    Өткен еміншілік заманды Әбубәкір молданың жоқтап айтқан толғауы


    


    Бисмелла деп сөйлесем,


    Тілге жәрдем бере көр,


    Тіл жаратқан жәләлім.


    Жанға жәрдем бере көр,


    Жан жаратқан жәләлім,


    Қаным қайғы бейбәкір


    Қайғылы болды заманым.


    Заманым солай болған соң,


    Тайғақ болды табаным.


    Патшадан жәрдем болмаса,


    Төзуге жоқты амалым.


    Сөйлей көр тіл мен көмейім,


    Бұлайша демей не дейін.


    Көрген алаш көз салсын,


    Көлденеңдеп желейін.


    Заманның қандай түрінен


    Сыбағалап берейін.


    Заманым түгіл ел азды,


    Ел ішінде ер азды.


    Айқын-айқын сулардың


    Балығы кетіп көл азды.


    Ойтаң-ойтаң жерлердің


    Оты кетіп жер азды.


    Еділ, Жайық — екі су


    Кент орнаған жер екен.


    Онан сыртқы Қобда, Елек


    Ел жайлауға кең екен.


    Көдесі мақпал түгіндей


    Құмайттаған жер екен.


    Құрағы көктеп гүлдеген


    Мақпалдай шөбі тұр екен.


    Өзен судың арасы


    Миуалы жеміс гүл екен.


    Су аяғы төмен жақ


    Онан сыртқы Ойыл, Жем,


    Ел орнаған су екен.


    Қарағай, қайын, тал, терек,


    Қалың орман ну екен.


    Таяқ кеспес ту екен


    Шөпті қалың өсірген,


    Тамылжыған қалың шық


    Қара жердің буы екен.


    Көлденең жатқан қара шың -


    Бұлдырлаған тау екен.


    Арасын қазақ қыстаған


    Жұттан малы сау екен.


    Көңірсіген көң қыстап,


    Тау жырасын ел қыстап,


    Қысы, жазы бірдей жылы екен.


    Арқаның киік, құланы,


    Қара алмен бір екен...


    Заманның түбін барлаймын,


    Бұрынғының бірі жоқ,


    Жақсылардың күні жоқ,


    Соларды жоқтап зарлаймын...


    Ағадан кетті ағалық.


    Ініден кетті інілік.


    Інісі болды терен жар,


    Жүрмеді аға сүрініп.


    Атаның салган ақ жолы,


    Тоқтап қалды кідіріп.


    Заман деген желмая,


    Қалмасақ халқым жақсы еді,


    Желмаядан жығылып.


    Атаны билеп ұл кетті,


    Қожаны билеп құл кетті.


    Баласы келсе он беске,


    Ата-анадан күн кетті,


    Білмеді бала құрметті.


    Ағайын туған,қарындас


    Бір-бірінен бұл кетті.


    Қыз ананы биледі,


    Анаға билік тимеді.


    Ата қосқан адамның


    Өз дегені болмаса,


    Халалым деп сүймеді.


    Қыз ұяттан айрылып,


    Көңілін шайтан сүйреді.


    Абырой кетті жігіттен,


    Айрылды әдеп, биліктен.


    Әдеп, ақыл сары алты


    Алтынды таза сақтамай,


    Қалай етіп шіріткен.


    Ерінің айтқан сөзіне


    Қатындар мойнын сұнбады,


    Ерге қызымет қылмады.


    Жалынып күнін көрмесе,


    Қатты айтпасаң қатын тұрмады.


    Кітаптің сөзін тәрк етіп,


    Өсекті баса таңдады.


    Қарттардан кетті ауырлық,


    Сопыдан кетті сабырлық,


    Төмен басты заманды


    Біз заманға не қылдық.


    Заманның түбі қыл деді,


    Қыл үзілсе басыңнан


    Жалғыз сағат тұрмайды


    Аспанда ай, күн тұтылды.


    Көріп пеедің мұндайын,


    Ишарат қылып сөйледім,


    Болған соң солай заманым.


    Расын айтып шығардым


    Дүниедегі шамның.


    Әбубәкір хат жазып


    Сөзін етті тәмәмін

